
	ЭМИЛ ДУКИЧИЙН ТӨРСӨН ӨДӨР 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭМИЛ ДУКИЧИЙН ТӨРСӨН ӨДӨР

	 

	Зоогийн урилга заллага гэж нэг их ёсорхуу зүйл болсонгүй. Хоёр залуугийн тухайд ч гэсэн огт таг чиг байлаа. Профессор тавин найман сүүдэр зэрэгцсэнийг ёслон зоог барих гэж байгааг дэд профессор тэргүүлэн хэн хүнгүй хэдийнээ мэдчихсэн байсан бөгөөд дэд профессор өөрөөс нь гадна профессорын хэзээ язааны сайн анд Асзлан докторыг мөн залсныг мэдэж нэн хөхиүн баясалтай байжээ. Дэд профессор, профессортоо ийнхүү уригдаж, их хайр хүнд хүртсэнийг үгээр яахин илтгэж барах билээ. Профессорын хонгор шар үстэй охин Гитта, дэд профессортой суудал зэрэгцэн суусан байв. Гитта саатай, артай цагаан торгон цамцтай, өргөн перс чисчүү банзал өмссөн нь дэд профессорын нүднээ их л содон харагдана. Тэр залуу дэд профессор болоод дөнгөж аравхан хонож байгаа болохоороо баахан бантаж хөдөлгөөнгүй дүнсийн сууна. Шөл авчрахаас өмнө, хорвоог элэгдтэл хэрсэн нэг өвчтөнөөс профессорт бэлэг барьсан синзано хэмээх дарснаас дор бүрнээ нэг нэг хундага тогтоов. Дараа нь тунгалаг шөл оруулж, залгаад гахайн мах, мөөгтэй шууз, хурган байцаа лууван төмсний нухмаг хачирлаж шарсан үхрийн алаг мах барилаа. Профессор ширээн дээрх зуушаа янзалж засаад, цуу хайлмал тос цуг аягалж, хуурай өндөг нэмэн давс, халуун ногоо үрж хачирлав. Шар өнгөтэй болсон энэ сүмсэнд зуушны шар ногоон навчис хольсон байлаа. Профессорын мэндэлсэн өдрийн ойг бус, залагдан ирсэн залуугийн төрсөн ойг хийж байгаа юм шиг Дукич профессорын гэргий дэд профессор залууд зоогоо их л хичээнгүйлэн зай завсаргүй хойно хойноос нь барина. Зоог дээр цөцгийтэй гүзээлзгэнэ, бялуу боов сэлтийг дараалуулан авчирч эцэс төгсгөлгүй олон юмаар дайллаа. Хий судлын эмч бөгөөд урт гуятай шил зүүсэн Асзлан доктор чөргөр урт хуруугаараа зангачин зогсоо чөлөөгүй ярьж суув.

	— Гомдоод ч байх юм юу байх вэ. Хүн юү гэж бичих нь ч надад падгүй. Би хэчнээн доллар олох нь ч хамаагүй. Цаг улирч, нас ахих тусмаа ухааны уналгын судас уруудал тийшээ ханддаг. Би арван хоёр жил, үгүй ер нь 1911 онд төрсөн гэхэд дөчин зургаан жилийн турш ч гэх үү дээ, үйлээ эдлэн амар заяагаа үзэхгүй л явна. За тэгээд би тоочъё л доо. Нэгдүгээр дайн л гэнэ. Каролуйн хувьсгал л гэнэ, эв хамтын ёсон л гэнэ түрэмгийлэн эзлэл, хямрал, ажилгүйдэл л гэнэ, хоёрдугаар дайн, Германы үе л болов, сум загалмайт фашизмын дэглэм, нийгэм журам, аравдугаар сарын, арван нэгдүгээр сарын явдал энэ бүхний хамаг бэрхийг гуталтай гуяараа туулж, тамын амьтан тамдаа гэгч болж, үйлтэй долоон хөл зовлого маань энэ бүгддээ ижил дасал болж байснаа одоо зовлонгоо үгүйлэх ч аятай боллоо. Хүмүүс архи тамхиндаа, өвчтөнүүд хүнцэл эмчилгээндээ дасчихдаг шиг, тэгээд бас үүнийг чинь гэв гэнэт зогсоож болдоггүй лугаа нэгэн адил хэрэг ээ. Швейцар мэтийн оронд байсан сан бол сэтгэлээр бүр унаж гүйцэх сэн.

	— Дэскө минь, та нар бүгдээрээ залхуу болоод л тэр байхгүй юу! хэмээн профессорын гэргий наргиа үгээр дайрав. Биеийг нь чилийтэл барьсан хар хилэн өмсгөлтэй, том алтан бугуйвч зүүсэн тэр эзэгтэй найрын ширээний эхэнд суугаад, нүднийхээ ирмэлтээр зарц эмэгтэйг залж байв.

	— Чи гэр орон, хүүхэд шуухдаа огтхон ч бодохгүй юм. Будапештын итали маягийн амтат зоогийн газар, чамайг алмайран гайхагч, хов жив хөөцөлдөж, үг шиддэг, нууцгай амраг, туслагч бяцхан охид, нарийн бичгийн дарга нараасаа чи хагацаж чадахгүй толгой холбочихжээ. Ямар ч хүч чамайг эндээс ховхолж дийлэхээ больжээ.

	Профессор буурал толгойгоо сэжин сэгсэрч инээхчээн болоод томоос том гүзээлзгэнэ үмхэв.

	— Лекц уншсаар бүр залхаж гүйцлээ. Хэрэв далайн чанадад хямд хоол олдож байна гэж дуулдвал би, тийшээ ч очиход бэлэн байна гэхэд

	— Ээ, гэнэн хонгор минь! гээд хатагтай, нөхрийнхөө бадируун гарыг нь татан алган дээр нь үнсээд залуу руу харж, — Миний нөхөр сайхан эр шүү, тийм байгаа биз? хэмээн хэлэв.

	Хүмүүс наргиж тасралтгүй архи ууна. Шөлний хойноос пиво авчрав. Цагаандуу дарс авчирч тавьсныг профессор рашаантай холив. Бялуу дагуулж уухаар шампан дарсны бөглөөг мултлахад бүгдээрээ босож хүн болгон профессорт ёслон дугараа барихын зуур олон хүүхэн профессорыг үнсэж их л хүндлэв. Зоогийн өрөөнөөс гарцгааж цэлгэр том зочны өрөөнд ороход нь кофе барьжээ. Профессор өөрөө архи дарс хундагалж, улаан зээрд болсон улс элдэв яриа дэлгэж тамхи баагиулцгаалаа. Дэд профессорыг түшлэгтэй зөөлөн сандал дээр суулгажээ. Тэр бээр, нимбэгт исгэлэн дарс амтлан, болор жүнзэнд хэлнийхээ үзүүрийг дүрэн дүрэн суугаа Гитта бүсгүйг ажиж байв. Бүсгүйн оодон банзал дороос номин цэнхэр нийлэг дотоож цухуйн харагдах нь залуугийн сэтгэлийг гижигдэнэ. Түшлэгт сандалд шигдэн суусан тэр залуу мөнхүү бүсгүйн зөрүүлсэн хөлийг ширтэн, оймсны нь голыг өгсүүлэн харж байлаа. Оймсны нь гол дээшилсээр дотоожны хошмог доогуур шурган далд орох аж. Тэгш нарийхан хөл нь дахиад л залуугийн шохоорхлыг төрүүлнэ. Аав ээждээ голт зүрх нь болсон энэ бүсгүйн бие цогцсыг өдий болтол тоолгүй явсан нь юун бил ээ? Тэр бээр эл бүсгүйг нас бие гүйцээгүй балчир гэж боддог байсан тул сургуулиас нь, эсвэл дуурийн хүрээлэнгээс гэрт нь хүргэж өгөхдөө хэр тааруухан юм л ярьж, сайндаа л нэг хоёрын зэрэг уруул хүргэсэн болоод буцдаг байсан бол өдгөө болоход тэр давилуун бодол нь бэлдээ буужээ. Голшиг сайхан нуруутай, сэвлэгэр хонгор үстэй, зулмал хөвөн шиг цагаан хүзүүтэй тэр бүсгүйн саатай нимгэн цамцны цаанаас товойх нүднээ дулаахан, хоёр бондгорхон хөх залуугийн сэтгэлийг догдлуулж, ургийн хуримаа одоо хийх гэлээ гэхэд эргэлзэхгүй болжээ. 

	Сайх залуу бас ярианд хошуу нэмж харчуулын талыг барьж байв.

	— Ноднин Брюссельд тэмцээнд орохоор дөнгөж очиход Чөлөөт Европ гэдэг радиогийн хөлсний ажилтан, Мажарын биеийн тамирыг улайн цайн дайсагнагч, боолын худалдаачин Гардони гэгчээс болгоомжилж байхыг бидэнд сануулж байж билээ. За тэгээд тэр хүнийг даан их юманд бодсонгүй явсаар төдхөн бүүр мартчихжээ. Хэд өнжөөд тэмцээн шувтрах тийшээ хандаж байх үес, нэг өдөр зуушны газраа байж байтал минь, буурал суусан туранхайвтар залуу тамхины алтан хайрцаг гаргаж намайг янжуураар дайллаа.

	— Та чинь Сзаво мөн биз дээ? хэмээн мажараар асуудаг байна.

	— Тийм ээ, мөн, та бид хоёр бие биеэ таних улс болж байна уу? гэж би ч бас хариу өчлөө.

	Тэр бээр намайг илд эргүүлэх тэмцээнд тэмцэлдэж байх үеэс ажсан байж. Миний гэр орон, бас нас, Сантелли багшийг маань хүртэл андахгүй сайн мэдэх юм байжээ.

	— Өө, та Сантелли гуайг таньдаг хүн юм уу? хэмээн намайг асуухад,

	— Танихаар барах уу, их сайн таньдаг гээд тэр хүн санаа алдаж, нүдэнд нь нулимс гүйлгэнэж ирлээ. Гардони асууруун:

	— Нөгөө Ракоши гудамжаар явдаг цахилгаан тэрэгний дугаар одоо чухам хэд байгаа бол? Хоёрдугаар давхарт байдаг Нью-Йорк гэдэг зоогийн газар та нар одоо хооллодог уу? Дорхон нь бас нэг хоол идчихээр газар байна уу? Шөнө гадагшаа гарвал хаана хооллож болмоор байна вэ? Загасны сайн шөл хаана хийж байна? Үнэ нь ямар шиг байна? гэх зэргийг асуунгаа мэлмэртэл уйлж байлаа. Яахын аргагүй бөөн бөөн нулимс бөмбөрүүлж байсан шүү. Гарыг минь чанга атгаж, Будапештадаа очоод их бүтээл амжилт гаргахыг надад ерөөж сэтгэл нь их л хөөрсөн янзтай байснаа үнсэж сүйд болж мэдэж болохоор эмээн,

	— Та өршөөгөөрэй, алдар тань хэн билээ гэхэд

	— Гардони, миний нэрийг Гардони гэдэг гэж хариулав. 

	Чингээд нөгөөдөх, өдөөн бусниулагч яргачин Гардони гэгчтэй улаан нүүрээрээ учирсан нь тэр байжээ...

	— За, гийчид та бүхнээс хэнийг ч явахыг би зөвшөөрөхгүй. Надаас ийм амархан уйдчихна гэж би бодохгүй байна хэмээн профессор өгүүлэв. Дахиад л хөхрөлдөж гарлаа.

	Дүнхэр том толгойтой, өтгөн буурал хөмсөгтэй Дукич профессороос, цэлцгэр махлаг хуруундаа нүднийхээ шилийг хавчуулан барьж, бадируун өргөн шанаагаа өргөсхийн байж өгүүлсэн тэрхүү үг, хэн хүний сэтгэлд боловч эгэл дотно санагдаж, мэтгэж боломгүй их л учир холбогдолтой сонсогдсон байжээ. Профессорын том охин ч тэсгэлгүй инээж байснаа сандал дээрээ цэх суулаа. Хорин гурван наснаас төдий л хэтрээгүй болов уу гэмээр энэ эмэгтэй эр нөхрөөсөө салаад эдүгээ эцэг эхтэйгээ хамт суудаг агаад хувцасны маяг гаргах ажилтай ажээ. Хүмүүсийн дам яриаг сонсвол эрд гараад хэдхэн долоо хоноод салсан нь их л учиртай гэлцэнэ. Түүний нөхөр нь гадаадад гарснаас хойш, ураг холбосон анхны бүтэлгүй явдлаас сэтгэл нь гутарч турж эцээд, жавхаагаа алдаж, овор суусан мэт үзэгдэх аж. Гэхдээ эр хүний сэтгэл татам гоолиг тэгш сайхан нуруутай. Ер нь нэлээд ширүүвтэр царайтай боловч, хийц сайтай улаан габардина хувцастайгаа байх нь нүдэнд нэг л дулаахан. Үнэндээ эл охид гурвуулаа тойллого тордлого сайтай зан аашаар эелдэг, тансаг хувцаслан элбэг дэлгүүн байгаа нь бүхнээ илт аж.

	Дэд профессорын цогцос, тааламжтайяа ирвэгэнэн чичвэлзэх нь тэдгээр эмсийн увдист хүчнээ автагдсан болох нь тэр ажгуу.

	Профессор хундагандаа үлдсэн дарсаа шавхан уучхаад босож чүдэнз эрсэн янзтай нааш цааш хэд холхив. Буланд байгаа толинд биеэ сэмхэн ажиж үзлээ. Цэвэр цэмцгэр байгаа гэж бодож явавч хувцасны нь хар хөх эд юү хүрснээ наалдуулж орхидог болохоор бас л жаахан үнс болж орхисон байв. Мөн энэ намар хуурай цэвэрлэгээ хийлгэсэн хувцас нь чацархуу биед нь жигтэйхэн сайхан таарсныг нь яана. Цамц, зангиа нь төв тэгш, хүрэндүүхэн халимаг нь санчгийг нь нөмрөн унжисхийжээ. Сэргэлэн бор нүдтэй, шулуун хамартай, сахлаа цэмцийтэл хуссан энэ эр хэний ч нүдэнд эрдүү аятайхан харагдаж байгаа даа гэж бодох аж. Тэр бээр дахин нэг янжуур асаагаад утааг өөд өлийн үлээв.

	Эзэгтэй Дукич зочдод бялуу боов тойруулан барьж явахын зуур Асзлан доктор найраг хөгжим удирдаж байгаа юм шиг урт гараа савчин зогсоо чөлөөгүй ярьж байлаа. Хүн бүр идээ будаа ханатлаа зооглосон ажээ. Хотын үзэсгэлэнг шохоорхон харахад зохистой эдний байшингийн тагтнаас нүдээ хужирлахаар цөм гарцгаав. Долоодугаар давхарт буй энэ тагтыг үнэндээ тагт гэмээргүй сайхан заслагатай агаад цэлгэр дэвсэг талбай мэт амуй. Зайтай сэлүүхэн буланд байгаа том ваартай сарнайн бут, голт борын цэцэг, мэлрэг сэлт цэцэглэн байгааг цэцэрлэгийн ажилд хорхойтой Криста гардан хийсэн ажээ. Сийрсэн сандал, эвхээстэй амбан шүхэр, ханандаа сойгддог сандайлга зэрэг зуныг хүлээн авай.

	Чингэвч хаврын адаг сарын үдэш хойно тунгалаг саруулхан авч цаанаа л нэг жихүүн. Тэртээд харагдах Иллерт уул, шилтгээний орой нүүр тулам дэргэд, ярайсан олон гэрэл нь шүүрээд авмаар ойрхон үзэгдэнэ. Харанхуй дунд янжуурын гэрэл улалзана. Авгайчуул баахан жихүүцэж, профессор аяархан исгэрэн байснаа түдэлгүй зочид эргэн орцгоолоо. Гэрийн эзэгтэй товшуур хөгжим дарж өгөхийг Асзлан докторт айлтган гуйлаа. Асзлан доктор ур дүй муухантай боловч хөгжимдөө тун гаршингуй, сонсохуйяа эвтэйхэн товшуурдаж, негрийн баргил хоолойгоор намуухан аялав. Эртний хоёр айзам дуу өргөөд товшуураа тавиад,

	— За өөр маягаар наргия гээд төгөлдөр хуур хөгжим рүү очиж хувилгын хуудсыг гүйлгэн эргүүлж гарлаа. Профессор, Гитта хоёр дагаж, Дон Гиованни, Зерлина хоёрын хослолыг аялав. Профессорын хоолой хүнгэнэн бух урамдах лугаа төсөөтэй сонстоно. Эднийхний ая дуу өргөж байгаагийн анх нь энэ биш билээ. Ая өргөж дуусаад профессор охиныхоо гарыг энхэрхэн атгангаа хацар дээр нь үнсээд гийчид рүүгээ бөхийн ёслоход нь уухайлан инээлдэж алга ташицгаав.

	— Дон Гиованнийг хүн ингэж сайхан дуулахыг урьд ер сонсоогүй гэж Асзлан доктор тал өгөөд профессорын мөрөн дээр гараа тавьж,

	— Эмил найз минь чи чинь дуурьд ч дуулсан чадах л байна хэмээн өгүүлэв.

	— Би Фалстаффад туйлаас дуртай гэж профессорыг хариулахад бүгд наргин инээлдэв. Ноёгтой Дукич:

	— Гиула та хөгжимдөхгүй юу гэж залуугаас гуйв.

	Туслах профессор төсөөрчихсөн гээд баахан дургүй цааргалахад наадуул нь, Гитта ч гэсэн бас хөгжимдүүлэх хэмээн шахлаа. Гэтэл Гитта, туслах профессор хоёрыг зэрэгцүүлэн суулгаад, төгөлдөр хуурыг залуу баруун гараараа, Гитта зүүн гараараа дарахаар болов. Тэр хоёр хоёулаа Патетуке хэмээх эгшиглэлт аялгууг мэдэх тул хөгжимдлөө. Эхлээд нэг хэсэгтээ гар нийлэхгүй байлаа. Хоёулаа бүр шахаж суугаад тоолж ая нийлүүлж дахин зэрэг эхэллээ. Дарлага улам улам хурдсаж эгзэгтэй эгзэгтэй хэсэг гарч ирж байвч, гар нь сайхан гэгч нийлж, бүсгүй дахин дахин дадлага давтлага хийсэн хүн шиг дүйтэй нь аргагүй дагаж хөгжимдөн байлаа. Урьд чухам хэд дахин давтсаныг нь гагцхүү тэнгэр л мэдэх буй заа. Одоо ямар орон ямар орчлонд яваагаа бүрнээ умартаж залуу эр гагцхүү Гитта бүсгүйтэй хоёулхнаа байгаа мэт бүлгээ. Одоо Гитта бүсгүй чухамхүү залууд өөрт нь л заяасан мэт санагдаж, дэргэдээс нь салмааргүй бодогдоно. Анхны хэсгийг дөнгөж дуусмагцаа залгуулан Бетховены... гэдэг богиновтор зохиолыг хуурдаж гарлаа. Залуу энэ аяыг хэзээний сурмаг хөгжимддөг авч, энэ удаад сая л хуурын савханд хуруу хүргэж байгаа хүн шиг л байлаа. Энэ ая бол нууцгайхан утга санаатай шотланд бүжгийн ая ажээ. Гитта бүдүүн савхыг нь дарж, түрлэгийг нь давтан, залуутай хөг нийлүүлэн хуурдав. Ийнхүү хөгжимдөхийн завсар дэд профессор залуу санаандгүй мэтээр солгой гараа сунгаж бүсгүйн бэлхүүс дээгүүр тавьснаа дээшлүүлэн мөрийг нь атгасхийхэд, Гитта гарыг нь цаашлуулсангүй. Бүсгүй турьхан мөрөөрөө залуугийн суга руу наалдасхийв.

	Арван нэгэн цаг хагаст «Америкийн дуу хоолой» радиог сонсоход урьд дахин дахин нэвтрүүлсэн нөгөө л НҮБ-ын хурлаа ярьж байлаа.

	Зочид ууж, ярьж сууцгаах ажээ. Дэд профессор яриаг төдий л их анзаарах янзгүй, түшлэгт сандалд шигдэн янжуурын ишээ зажлан, жүнзээ хурдан хурдан дүүргэж, ужид шалиг сэтгэлийнхээ эрхэнд өөрийн эрхгүй хөвөлзөж суув аа.

	Төдхөн профессор хүлээн авагчаа залган, хөнгөн хөгжим эгшиглүүлж, гэргийгээ бүжигт урилаа.

	Битүү хивстэй зочны өрөө бүжиг хийхэд тааламжгүйн учраас тэд хажуугийн жижгэвтэр өрөөнд орлоо. Залуу эр, Гитта өөд толгой дохиход, бүсгүй ойлгон, даруй босож, хөгжмийн аясаар найган гунхсаар ирэв. Профессор хуучны маягаар нуруугаа гэдийлгэн их л эвлэгхэн бүжив. Ая дуусахлаар, профессор ноёгтой хоёр зочны өрөөндөө эгж ороход, залуу Гитта хоёр бүжсээр, тэндээ хоёулхнаа хоцорчээ. Тэд агаарт элэн халин нисэж яваа юм шиг хөнгөн намуухан гишгэж аажуухан эргэж байлаа. Тэврэлдэхэд бүсгүйн халуун илч залуугийн хамаг бие судсаар тархан дүүгэх мэт.

	Хүний нүднээс далд орохыг хичээн, залуу бүжиглэнгээ бүсгүйг хаалганаас дотогш заллаа. Үнсэхээр залууг тонгоймогц, Гитта толгойгоо гэнэтхэн хажуу тийш эргүүлэхэд бүсгүйн уруул дээр нь бус завж дээр нь үнслээ. Залуу бүсгүйг агдлан тэвэрч бараг л барилдан алдав.

	— Зүгээр бай л даа, зүгээр бай.

	— За яадаг юм дээ.

	— Боль л доо, боль!

	Бүсгүйн нүүрийг өөр лүүгээ эргүүлэх гэж хий хүчлэвч наадах нь нүүрээ буруулсан хэвээр

	— Чи яачихаа вэ? Юу болчхов?

	— Үгүй, юу ч болсон юмгүй... Зүгээр л...

	— Та битгий их цаашлаад бай л даа. Танд үнэнч байж чадаагүй миний буруу.

	— Яагаад тэр вэ хонгорхон Гитта минь! Яахлаараа тэгдэг бил ээ? Чамайг гэж мөрөөддөг маань тийм ичгүүртэй юм гэж үү? Миний хайрыг татагч ганцхан чи шүү дээ. Нартад надад чамаас өөр хэн ч хэрэггүй. Би чамд үнэн сэтгэлээсээ хайртай шүү.

	— Үгүй ээ... Гиула ийм юм ярихаа больё.

	— Яагаад ярьж болдоггүй юм бэ?

	— Намайг явуулаач, Гиула, би явъя. Хэрэггүй шүү дээ... Бид хоёрын хооронд завсрын саад үгүй...

	— Үгүй, Гитта, юунаас эмээгээд байна гэж асуун, залуу солгой гараараа бүсгүйн үс, толгойг илэн таалж бүжиглэх ажгуу.

	— Гитта чи үнэхээр хөөрхөн сайхан бүсгүй юм.

	— За боль л доо. Гиула чи бод л доо. Михлос бид хоёр больсон шүү дээ. Гэхдээ л сэтгэлийн шарх шаналгаа арилаагүй хэвээр байна. Би чинь бас хүн байна даа, сэтгэлээ барих ёстой шүү дээ. Сэтгэлд эсэн бусын юм буух юм. За яах вэ дээ байж л байя. Зовоод ч яах юм билээ. Харж л байя. Нэг хэсэгтээ ганцаархнаа баймаар байна. 

	Дэд профессор цөхрөнгөө барав.

	Гиттатай хамт урлагийн ангид сурдаг тэр Миклос гэгч нь дэд профессороос өмнөх, Гиттагийн сэтгэлт хүн байсан ажээ. Миклосын тар танигдаж, өөр бусад олон бүсгүйчүүдтэй сээтгэнэж, Гиттаг мэхэлж яваад сүүлдээ илэрчээ.

	Чингээд тэр хоёр салах нь тэр дээ. Энэ явдлыг дэд профессор Гиттагаас далан долоо дахин сонссон билээ. Эдүгээ, өнөөх юмаа нуршаад байхлаар залуугийн дургүй баахан хүрчээ. Хөгжим завсарлахад тэврүүлэн зогсож байсан нөгөө эмэгтэй, залуугийн гараас мултран гарч зочны өрөө рүү эргэж явлаа. 

	Нөгөөдүүл нь хууч хөөрөн Асзлан доктор яриа дэлгэж, эвэр хүрээтэй шилээ гялалзуулан бүдүүн шар харандаагаар занган хуучилж суулаа.

	— Ер нь бодоод байхад гадаадад толгой хорогдоно гэдэг чинь давшгүй даваа.

	Яваад аятай тавтай амьдарч байгаа хүн ч алга шүү дээ. Хий судлын эмнэлэгтэй сэн бол Мажар ч мэдрэлийн эмч нарт ёстой л нэг жаргалын орон сон доо. Уулчин хүнийг Швейцарт явуулдаг шиг гаднын мэдрэлийн эмч нарыг Мажарт нэг жилээр ирүүлдэг дэг тогтоомоор юм. Дэлхийн хаанаас ч үл олдох ёстой нэг энхжиний орон шүү. Дарвинд Галапагосийн арал хэчнээн чухал байсан шиг, судалгаа шинжилгээнд үнэхээр эрээд олддоггүй эрдэнэ газар аа даа. Америкт Атлантик Сити гэж нэг хот байдаг юм. Тэр хот бол өдий төдий шөнийн клуб, зочид буудал, хэд хэдэн хурлын танхим бүхий ер нь нэг ёсондоо томоохон зугааны газар гэсэн үг.

	Тэнд гутлын пүүсийнхэн цугларч заримдаа бүр хагас сараар хуралддаг юм. Хагас сарын турш гуталчид уухын ихээр ууж, хотын авгайчуултай наргихын дээдээр наргидаг юм. Тэр зуур гуталчны авгайчуул эр нөхрийнхөө ар хударгаар бас хувиа тавихгүй буянаа эдэлж суух болохоор хэн хэн нь хүсэл эгээрлээ хангаж суудаг байлаа. Хурал тарчхаад буцаж очиход хэн хэн нь бие биедээ хар буруу санаад байлгүй дараагийн хурлаа болтол урьдын янзаараа амар төвшин амраг сэтгэлтэй сууцгаана.

	Профессор мишээж өгүүлрүүн:

	― Тэр чинь манай эндхийн арчаагаа алдсан завхайнуудын дэргэд юу ч биш юм байна.

	Ноёгтой Дукич эр нөхрөө хадуурч хамаагүй донгосохоо боль хэмээн загнахад гийчид хөхрөлдөн профессор жишим ч үгүй сууна. Гагцхүү Криста л юу ч сонсоогүй юм шиг дүлий дүмбэ гөлрөн сууж байлаа. Ноёгтой Дукичийг уртаас урт поол-моол гэдэг янжуур авангуут, дэд профессор чүдэнз шүүрч аваад хөнгөн шалмаг ухасхийж тамхийг нь асааж өгч, хариуд нь талархлын мишээл хүртэв. Ноёгтой яасан сайхан дүрлэгэнэсэн том хар нүдтэй юм бэ! Тэр бээр хатагтай ер нь хэдтэй сэн бол гэж бодож нэг үзлээ.

	Ийм том том болчихсон хүүхэдтэй хүн гэхэд санаанд багтамгүй толимог ажээ. Хатагтай бол боровтор царайтай, мах шөл нь тэнцүүхэн, бариу хар хилэн хувцас нь биеийн нь галбирыг бүр засчихсан шиг. Тэвхийсэн ташаатай, шув шулуухан хөлтэй. Охин болсон хонгор шархан Гитта нь эцгийгээ баахан дуурайсан ч хоёр охин нь хоёулаа эх шигээ цэх шулуухан хөлтэй ажээ.

	— Та минь яагаад зүгээрхэн суугаад байна аа? хэмээн профессор асуугаад цааш нь өгүүлрүүн: ― Бүгдээрээ дүмбийгээд сууцгаах юм... Би нэг юм ярья. Ноднин жил, өдий л үед юм сан, би зочин урьчхаад, өөрөө гэртээ ирэхээ мартчихсанаас болж бид хоёр нэг удаа тар түр хийгээ билээ. Авхай маань гомдолгүй яах вэ? Аргагүй юм. Чингээд би сүүлд нь хорин таван жилийн хамаг хар нүглээ тоочин наманчилж билээ, гээд эхнэр лүүгээ эргэж гарыг нь үнсээд, — Нээрээ л би ч яахын аргагүй буруутан байсан юм даа. Би уураа багтааж ядаад гарч гүйсэн гэдгийг л хэлэхэд ойлгомжтой биз дээ. Гараад хаашаа явах дээрээ боллоо. Хөлсний тэргэнд сууж аваад жолоочид нь хаашаа ч хамаагүй айл амьтангүй захдуу газар хүргээд аль гэсэн чинь, жолооч сүрхий сэргэлэн хүү байсан юм, олон таван үг ч шалгаагаагүй. Бид тэндээсээ хөдөлж Обуда, Аквинкум Шентендр өнгөрлөө, золтой л тэгж явсаар хотын зах руу гарчхав аа! Дунай мөрнийг уруудан уд модон дундуур баахан явлаа. Тэртээд урт ногоон арал харагдана. Оюутан ахуй цагтаа Тисса голоор явж байсан үе сэтгэлд яг урган буув. Хоёр цаг орчим тэнд ус руу гөлрөн суусан байх аа даа. Голын эрэг дээр нэг бяцхан зоогийн газар байсан юм. Би цэцэрлэгт зоогийн газрын нэг буланд ширээнээ сууж хуурга, нэг шил хямдхан дарс захиалав. Дөнгөж хоолоо идэж эхэлтэл минь нэг хүн ирж,

	— Амрыг айлтгая, профессор багш аа, таны бие лагшин амгалан уу? Ганцаараа яаж яваа юм бэ? Үгүй ер өө! Бидэнтэй нийлээд хамт суухгүй яагаа вэ? Тэнд аятайхан суудал байна шүү! гэв. Тэр шавийн маань эхнэр нь ч бас тэнд байж байлаа. Тэдний эхнэр манай авгайтай уулзах санаатай баахан утасдаж нөхөр нь биеэ үзүүлэх гэж байсан юм байж л дээ. Би тэр дор нь биеийг нь үзээд өгсөн ч болохоор л байлаа. Пешт рүү машиндаа суулгаад аваад явчих болов уу гэж зовохын хэрэггүй байв. Нэг ийм л юм болсон юм даа.

	Гитта хүлээн авагчаа залгаад бүжгийн сайхан хөгжим явуулав. Энэ удаад гэрийн эзэгтэйг бүжигт урих нь зөв гэж бодоод, ноёгтой Дукичийг урьж нөгөө өрөө рүү орлоо. Дэд профессорыг аажуу бүжиж эхлэхээр эзэгтэй авгай хөгжмийн аясад тааруулсхийн удаавтар бүжиж байлаа. Залуу юу ярихаа мэдэхгүй гайхахдаа, авгайн өмссөн хувцсыг нь, бүжиглэдгийг нь магтан тал засаж үзлээ. Тэгээд дэд профессор жаахан зоригжиж өгүүлрүүн: 

	― Профессор таныг авхай гэж нэрлэсэн нь юутай зохимжтой вэ! Таны өмссөн өмсгөл зүүлт, намба төрх тань цаанаа л нэг авхай байгууштай хүн юм аа!

	Энэ хатагтай уг нь, шивэгчин, дэргэдийн хүнтэй байвал таарах юм. Дукич авгайг жиг жиг хөхрөхөд, залуу улам ойртоод хэлсэн нь:

	— Би таны дэргэдийн хүн тань болох сон. Даанч профессор багшаасаа зовох юм даа. 

	Хатагтайг чухам юу гэж авгайлахаа мэдэхгүй бодолхийлэв. Нэрээр нь «Вики» гэх хэцүү, чимэг гуншингүй хоосон «та»-лаад байх зовлонтой, хатагтай гэвэл арай ч хөндийдөх шиг. Аргаа баран сандарч байгаад, тулгамдахдаа «ахайтан» гэж өөрийн эрхгүй авгайлчхав.

	— Гиула, та, дэндүү улирч хуучирсан нэр гуншнаараа дуудаж л бай гээд хөхиүн инээж, бүжиглэгч залуугийн гарын аясыг дагаад нугастай юм шиг эргэнэ. Нэг бүжгийн ая дуусаж, дараагийнх нь эхлэхэд хатагтай саатаж зогсохын янзгүй. Уухын ихээр уусан залуу эр баахан хөлчүүрхэх янз болж, зоогийн өмнө халуун усанд орсон нь одоо ч бие халуу оргиод байх шиг. Тэр бээр профессорынхоо гэргийг биедээ татан наалдуулж шивнэн өгүүлсэн нь:

	— Надад бол та ёстой л нэг хатагтай хүн шиг харагдах юм аа. Өнгө мөнгөөр авдаг нэр төрөөр бус, хүнлэг нандин чанараараа... Сэргэлэн хурц ухаанаараа аж төрлийг минь залж байдаг, амь зуулга гэгчийг арван хуруу шигээ мэддэг тийм л түшигтэй тулхтай хань надад чухаг байна даа... Тэгээд бас намайг гэсэн халуун зөөлөн сэтгэлтэй, зовлон жаргалаа хуваалцаж сэтгэлийн үгээ ярилцдаг, ер нь яг л тан шиг эмэгтэй хүний намба төрхтэй, авхай хүний ур ухааныг шингээсэн хүнийг л мөрөөдөөд байгаа хэрэг шүү дээ.

	— Азнаж бай, эрүүл болохоор чинь энэ бүхнийг чинь сануулъя!

	— Тэгээрэй. Юү хэлснийг тань би хүлцэнгүй хүлээн сонсоно гэж дэд профессор ая засаж шивнэв. 

	Авхайн үс нүүрэн дээгүүр нь сэвэлзээд дэд профессор хатагтайн юу хэлснийг сонсох сөлгүй. Залуу, профессорын гэргийн чихэнд уруул шүргүүлэн шивнэж байснаа, болгоомжтой гэгч үнсээд авлаа. Хатагтай, бүжгийн хөдөлгөөнөө ч өөрчилсөнгүй, дуугарсан ч үгүй, толгойгоо ч хөдөлгөсөнгүй. Уурласандаа ч тэр юм уу, таашаасандаа ч тэр юм уу бүү мэд, залуу учрыг нь олсонгүй. Бүжгийн ая дуусахад, ноёгтой Дукич нахисхийн ёслоод, гараа сунган өгч дэд профессороор хөтлүүлэн зочны өрөөнд суудалд хүргүүлэв.

	— Та уурлаагүй биз хэмээн дэд профессорыг шивнэн асуухад

	— Яалаа гэж! хэмээн хариулаад, хатагтай алжаасан том алаг нүдээрээ залууг харахад мань эр дахиад л бас яах ч учраа олохгүй бантлаа. Залуу эр Гиттагийн хажууд гэмт хүн шиг гэлбэлзэн сууж, хүн ажчих бол уу гэж хулгайн нүдээр сэм сэмхэн харж суулаа. Дэргэдээ суусан бүсгүйд янжуур барьж, архи хундагалж, эмнэлгээ ярьж аятай хүн болохыг хичээнэ. Гитта баясан хөхөрч яриандаа болоод дэд профессорын гар дээр гараа тавьчихсан суув. Харин дэд профессор ээжийг нь бодож, охинд сээтэн хаялаа ч гэсэн Дукич авгайг нүдний булангаар харна. Профессор жаахан ханиадтай, тэгээд оройн сэрүү орсон тул, Дукич авгай нөхрийнхөө хөл дээгүүр хучлага нөмөргөж ар нуруунд нь өдөн дэр ивж өглөө. Яасан сайн эхнэр вэ, профессор ийм гэргийдээ яасан сайн байдаг бол гэж залуу дотроо бодлоо.

	Дэд профессор хатагтайг наашаа хараасай гэж хэчнээн мөрөөдөвч хатагтай жишүү хараад, наашаа үл харна. Профессор өмнөө байсан рашаанаас дарсан дээрээ жаахан нэмээд, амтлан уухад, хөх судас гүрийсэн улаан нүүрэн дээр нь баярласан шинж илэрхий. Палигар бүдүүн долоовор хуруугаа гозойлгон;

	— За би, та нарт ярьж байсан байх аа. Эмнэлэг дээрээ би нэг муу жижигхэн өрөөтэй. Тэнд нэг зөөлөвчтэй хуучивтар сандал байдаг юм. Өвлийн үдэш, гэрэл унтраадаг цаг болоод байсан юм даг. Өвчтөн маань үхлүүт, завдаж яаралтай мэс засал хийх болоод би харьж чадахгүй болж билээ. Энэ муу сандал дээр бишгүйдээ унтдаг сан, түүн дээрээ л унтана даа гэж бодож байв аа. Нойр хүрдэггүй шүү. Тэгээд «Техас хүн» гэдэг адал явдлын ном уншлаа гэснээ, дэд профессор луугаа зааж,

	— Ийм авьяастай залуучуул шинжлэх ухааны сүүлийн үеийн ном зохиолыг алдалгүй уншиж байх хэрэгтэй юм. Энэ номыг уншаарай. 

	Тэгтэл дөнгөж шөнө дунд өнгөрч байтал, яг цонхон цаана бууны дуу тасхийдэг байна шүү. Би уншсан номоо бодсоор зүүдлээ юм бол уу гэсэн чинь, үгүй ээ, гэрэл асаастайгаа. Тэгтэл цонх тар нярхийн хага үсэрч зэрлэг сум номын сан дээр минь тусаж Ленхоссекийн «Хүний биеийн бүтэц зүйн дэлгэрэнгүй сурах бичиг» цоо цохив. Ийнхүү буудсан нь хөл хөдөлгөөн багатай Үллэй гудамжнаа болсон хэрэг болохоос бус ямар Техаст болсон юм биш дээ. Дахиад л буудаж гарах юм бол уу гэж бодож байлаа.

	— Хамгаас түрүүнд санаанд юу буусан гэж санана аа, та минь!

	— Өвчтөн л биз гэж дэд профессор мэдэмхийрэн өчив.

	— Тэр ч биш байх аа. Ирэх бүтэн сайн өдөр хөзөр тоглохдоо яах бол гэж бод оо байлгүй гээд эзэгтэй хөхрөв.

	— Тэр бас биш ээ гээд профессор данхар толгойгоо сэгсрэн,

	— Хөөрхий талийгаач академич Эмил зэрлэг суманд өртөж өөд болохдоо «Техас хүн» гэдэг ном бариастай нас болсон гэнэ билээ гэж хүний хэл, нохойн хуцал болохгүй сэн гэхдээ хамгаас түрүүн нөгөө номоо сандал доогуураа шургуулж авъя гэж бодлоо. 

	Гиттаг учир зүггүй хөхрөхөд нь профессор яриа дуусаагүй байна гэсэн шиг хуруу гозойлгон дохилоо.

	— Нэг ч хүн үзэгдэлгүй байсаар маргааш өглөө нь дуулсан чинь оргож явсан нэг тонуулч сүйтгэж байсан нь тэр байж л дээ.

	Тэр золигоос болж нөгөө номоо шөнөжингөө суудал дороос авч зүрхлэлгүй хонож билээ.

	Бүгд л их сайхан наргиж авлаа.

	— Өглөө эрт хотын зах руу явах ажилтай юм сан гэж Асзлан доктор сануулангуй янзтай хэлсэн үг гэрийнхний чих дэлссэнгүй өнгөрөв бололтой байтлаа, дахиад хөгжимдүүлнэ гэлээ. Доктор Анагаах ухааны сургуулийн оюутан ахуй цагтаа дээгүүр зиндааны их хөлийн найрт байн байн очиж хэрхэн бүжиж байснаа үзүүллээ. Ноёгтой Дукичийг урьж, биедээ наалдуулан бүжив. Профессорын гэргий ахар сүүл нь хугарчихсан юм шиг цэх зогсож чадахгүй унан алдан чанга чанга тачигнатал хөхөрч байлаа. Эхний ая эгшиглэхэд эмэгтэйчүүд учраагаа сонгож, хоёр дахь удаад эрэгтэйчүүд нь урьж бүжлээ. Янхир өндөр доктор, профессорын гэргийтэй, их л цэрвүү хөндий бүжиглэж, Английн хатан хаантай хааны бүлгийнхэн бүжиж байгаа юм шиг алхах гишгэх бүрдээ хүндлэлтэй. Энэ хоёр чинь урьд хэдэн жилийн турш хайр сэтгэлтэй улс байсан юм гэж чих дэлссэнийг дэд профессор эргэн санав. Тэднийг харсаар байгаад энэ ч лав ортой байх гэж бодоод дүүлгэртэж сууснаа бас нэг янжуур асаагаад авлаа.

	Хүн хөхрөхлөөр зовж сандарсан Дукич авгай арга барахдаа нөхрийнхөө хүзүүгээр тэврэн авахад нөхөр нь ташааг нь энхрийлж иллээ.

	Залуу эр тэднийг хараад эелдэг хүндэтгэсэн дүр үзүүлж мишилзэж байлаа.

	Яаж жаахан тайвширъя даа гэсэн шиг Гитта руу эргээд санаандгүй гарт нь хүрвэл цаадах нь ч гараа татаж авсангүй. Энэ байдал залуугийн сэтгэлийг улам ч догдлуулж, тэр бээр улам тонгойж бүсгүйд ойртон,

	— Энэ бугуйвч тань алт уу?

	— Үгүй ээ, биш ээ гээд бүсгүй нарийн царвуу дахь бугуйвчаа эргүүлэн, — Жирийн бугуйвч, нэг найзаасаа авсан юм.

	— Та зүүж байгаа болохоор надад л лав их сайхан байна... Нээрээ шүү, таны хэрэглэсэн эдлэл бүхэн миний сэтгэлийг догдлуулах далдын нэг увдистай юм аа. Цаг тань, бугуйвч тань, энэ жижигхэн хув соруул тань, татаж байгаа янжуур тань ч хүртэл... Таны татаж байгаа янжуур, өмсөж буй гутал, оймс, зүүсэн ээмэг бүхэнд чинь миний сэтгэл татагдаад байна. 

	Гитта хачирхан инээмсэглэж нэг юм хэлэх гэж байснаа болиод орхилоо.

	— За та юу бодчихов оо?

	— Юү ч бодоогүй байна.

	— Та нэг юм асуух гээд л байх шиг байсан. Хүүе, би танд юу л боддогоо хамаад хэлнэ шүү...

	— Чи юү бодож байв аа?

	— Нөгөөх Миклос, надад хүнд нэг л дурлалаа бол янаг хүний гэм алдал ч хүртэл аятайхан байдаг гэж билээ.

	— Нээрээ тэгсэн үү?..

	Тэр бээр их л уурлаж, бүсгүйг алгадаад авмаар санагдлаа. Миклостойгоо та хоёулаа тонилох болтугай гэж бодлоо. 

	Хоёр жүнз шарз дараа дараагаар нь угсраа хөнтрөөд тэр нь дорхноо нь гараад ирэв ээ. Асзлан доктор төгөлдөр хуураар Америйн онгод бүжгийн ая исгэрэн дарж байлаа.

	— Ёстой сайхан аа... гээд Gitta хуруугаар ая тааруулан товшуурдаж, талимаарсан цэнхэр нүдний нь харц залуу дээр туслаа.

	Дэд профессор залуу хоолойгоо засаад, Гиттаг бүжигт урих гэж байснаа больж, урьд нь хамт бүжиглээгүй Кристаг уриад нөгөө өрөө рүү бүсгүйг дагаж орлоо. Энэ эмэгтэйн биеийн галбир босоод ирэхлээрээ сайхныг нь яана. Тэгш сайхан нуруутай, намбатай, уян хөдөлгөөнтэй.

	Эхлээд тэд ярилцсан ч үгүй. Бүжсээр яваандаа залуу эр эмэгтэйг бие өөдөө татахад цаадах нь налаад ирэхэд, залуу яах ч учраа олохгүй толгой нь эргэм болж, хамаг бие нь бариад хүлүүлчихсэн юм шиг болов.

	Сайхан хүүхний булбарай зөөлөн арьс, ар шилэндээ мушгисан үс энэ бүхнийг нь ажаад сүүлд нь баахан зүрхэшлээ. Италийн их зураачийн зурсан сэргэн мандалтын үеийн нэг эмэгтэйн хөрөгтэй энэ бүсгүй адилгүй гэж үү! Яасхийгээд яриа үүсгэе дээ гэж залуу бодов.

	— Криста гэдэг чинь Кристина гэдгийг өхөөрдөж хэлсэн нь биз?

	— Та бас гайхам таадаг хүн юм аа гээд эмэгтэй нь хөхрөв.

	— Та надаар бүү тоглоом тохуу хийж үзээрэй. Би ирсэн цагаасаа таныг харсаар байна.

	— Тэгээд та юу олж харав даа?

	— Таныг дургүйцэх болов уу гэж зовох юм.

	— Яалаа гэж дээ! Би наргиа тоглоомд дуртай хүн шүү!

	— Тэгвэл яах вэ, наадацгаая! За ярих юмны тэн тал нь тоглоом наадам, тэн тал нь чухам үнэн юм шүү. Намайг баахан зовоогоод өөрөөсөө нэг түлхээд нэг татаад байдаг нэг этгээд юм танд байна даа. Миний хэлсэн юманд та бүү муу юм бодоорой. Танд насны хань хэрэгтэй юм шиг байх юм. Биеийг тань хараад биширсэндээ ч тэгж байгаа юм биш. Ганц хүн, хүн болдоггүй гэдэг шүү дээ.

	За одоо бүү гомдоорой. Наргиан болгосон хэсгээ л танд хэллээ би гэв.

	Криста хариу өчилгүй сэтгэлд нь их юм орсон бололтой таг чиг суулаа. Дэд профессор эмэгтэйг агд тэвэрсэн хэвээрээ,

	— Та намайг таармааргүй хүн гэж бодож байвал орхиод явсан ч яах вэ, алгадаад авсан ч яах вэ. Өнөө орой би шампан, шарз мэтийн олон дарс хольж их уулаа. Гэсэн ч их согтсон биш ээ. Бүү санаа зовоорой. Санаснаа цухуйлгаад хэлчихээр зоригтой, ам нээснээ урьд хожид та бид хоёр үг сольж яваагүй боловч, үг санаа их таарч байна шүү. Бид хоёрын зан ааль бүр яс махнаасаа адилхан нэг хэвээр хэвлэчихсэн юм шиг юм. Энэ бол үнэн юм шүү гэдгийг та, бүсгүй хүний зургаа дахь мэдрэхүйгээр ухаарч аваасай. Миний үг баахан этгээд ч байж магадгүй. Тэгэхдээ учиртай шүү. Та миний сэтгэлийг өөрийн эрхгүй булаах увдистай юм аа.

	Та нэг л юм мөрөөдөөд байх шиг байна. Чухам юу болохыг нь би яг таг мэдэхгүй ч гэх нь ээ чиг тоймыг нь гадарлаад л байна даа. Хажуугийн хүнээ төөнөх халуун мөрөөдөл байх шиг байна. Одоохондоо бол танд цочирдоод халуухан ч байж болох юм. Гэхдээ л таныг насны хань болох хүн мөн гэж боддог. Химийн ухаанд онцын онцгой шинж чанар гэж байдаг шиг, бид хоёрын нийлэх онцлог ч бий дээ. Устөрөгч, хлор хоёр халуун хүйтэн, даралт зэрэг тодорхой нөхцөл бүрдсэн үед сая нэгддэг шүү дээ. Хэдийгээр нөхцөл нь бүрдэл болоогүй байлаа ч гэсэн нөгөө химийн шинж чанар нь байдгаараа л байж байдаг. Ингэж ярихыг минь сонсоод лав хөх инээд тань хүрэх вий. 

	Криста тэгж санасанчлан хөхөрч тохуурхсангүй. Бодлогоширсон байдалтай,

	— Энэ хорвоод миний хамгийн ойрын ганц л хүн байсан юм даа

	— Тийм үү, хэн байв аа?

	— Миний өрөөсөн.

	— Тийм үү гээд дэд профессор бодлогошров. Кристагийн ихрийн өрөөсөн нь дайны хөлд үрэгдсэнийг, гэрийнхэн ер дурсдаггүйг дэд профессор мэдэх бүлгээ.

	Криста өөрийн бүлийн хүн шиг дотночилсонд, дэд профессор өөрийн эрхгүй баярлана.

	— Чиний өрөөсөн чинь ямар шиг хүн байсан юм бэ. Тан шиг л чац мөч урттай, гоолиг сайхан байгаа бол уу?

	— Тийм ээ... Бид хоёр өөрийн нууц хэлтэй байсан юм. Энэ бүгд хагас нь үг, хагас нь дохио байлаа. Нэгнийхээ бодсоныг нөгөө нь мэдчихээд байдаг байсан болохоор бараг ч хэрэггүй л юм байсан юм даа. Бид хоёрын холбоо маань энэ л байсан юм.

	Нэгэнт ая дуусаж, бас тэгээд гурвантаа бүжсэн улс одоо их зогсохоос биш яах вэ дээ. Тэр хоёр эргэж зочны өрөөнд орж очиход тэнд нөгөөдүүл нь хөзөрдөж байлаа. Жаахан азнаж байгаад талын хүнээ солино гэнэ. Тэгэхэд нь дэд профессор тоглоомд орж болохоор ажээ. Тэр залуу тоглож чадамгүй ажээ. Хөзөрчид булан руу шахаж, Криста түшлэгтэй зөөлөн сандал дээр суухад залуу эр эмэгтэйн хөлийг нь түшиж жинтүү дээр суув. Бүсгүй жүнзээ авч дарсаа балгах гэтэл уумаар ч юм байсангүй, залуу өөд учиртайхан харав. Халанги эр шивнэн өгүүлэх нь,

	— Чамгүй бол би байгаад байж болох л юм биз. Уудгаа ууж, иддэгээ идээд гэлдэрч болох юм. Нэг үгээр хэлэхэд би байхад нэмэргүй, үгүйд гарзгүй болж байх юм. Би дэгсдүүлж яриагүй байна шүү. Энэ бол андгайлж ч байгаа юм биш. Намайг зөвөөр ойлгоосой. Би танаас хөндийрмөөргүй байна. Ямар ч гэсэн би тантай л цуг байх юм сан. Би өөрөө иймэрхүү арчаагүй байдалд орсныгоо ухаарч байна л даа. Аятайхан шиг амьдаръя гэхэд тан шиг хатан зоригтой байж хатуу бэрхийн цагт хар тугалга шиг халтирахааргүй эрчимтэй л баймаар байна гэсэнд бүсгүй,

	— Урьд хожид би хүн гомдоож яваагүй сэн гэв.

	Залуу эр магнайгаа хагартал баярлав. Сэтгэлийн муугийн үр уурхай байсан бол түүнээ тэвчин арилгаж чаджээ. Сайхан бүсгүйг мөрөөдөн ямар их тэвчээр гаргасан гэнэ. Явсан нохой яс зуудаг гэгчээр шанг нь хүртлээ дээ. Ийм сайхан хүүхнийг алдчихвал аманд орсон өөхийг түлхэж гаргасантай адил болдог байгаа даа гэж бодов. Тэр бээр Кристаг дахин урьж бүжиглэх зуураа хаалганаас холдон холдсоор зэргэлдээ өрөөнд орж очингоо тонгойсхийж бүсгүйн уруул дээр үнслээ. Жаахан бүжиглэж байгаад Криста зайлсхийн хөндийрч нүүрээ улайлган сэтгэл догдлонгуй

	— Гиула, Гиула, бодоорой, сайн бодоорой.

	— Юу гэж? Яалаа гэж бодоод байх юм? Яах вэ дээ. Та намайг сайндаа л болчимгүй мангуу гэж бодох биз.

	Залуу эр Кристаг дахин үнсэхээр завдаж бэлхүүсээр нь тэврэхүйеэ, гялгар зөөлөн торгон цамц нь гарын алганд гилчигнэв. Бүсгүй зайлсхийн, сэтгэл догдлонгуй

	— Та жаахан ухаалаг байгаач!..

	— Сэтгэлийг минь яаж зовоож байгаагаа мэдээсэй билээ.

	— Гиула одоодоо зүгээрхэн байж үз. Энд болохгүй, чи нэг сайн бод л доо. Дараа ярья.

	— Дараа гэнэ ээ! Мөрөөдөж суугаа хүнд мөч ч хүлээхэд удаан. Ёстой маргаашийн өөхнөөс өнөөдрийн уушги дээр гээч. Чи даанч үүнийг мэдмээр юм даа.

	— Гиула хоёулаа одоо буцаж очъё. Хүн харчхаж юу магад. Явъя!

	Криста үсээ янзлаад даруйхан эргэж зочны өрөө рүү ороход Асзлан доктор хөзрөө тоглож дуусаад явахаар завдаж байв. Явах галт тэрэг нь өглөө 9 цагт хөдлөх ажээ. Дэд профессор ч бас л явна гэсэнд гэрийнхэн залууг саатуулан, мэдрэлийн эмчийн оронд сууж хөзөрд хэмээн урихад нь нэг их дургүйцсэнгүй.

	Нэг л мансуураад явчих шиг боллоо. Залуу өөрөө овоо ч хийморьлог, тэднээсээ арай л илүү тоглох мэт санагдана. Бие нь дээшээ хөөрөх шиг болно. Дараа нь шал, ширээ сандал дайвалзана. Бусад хүмүүсийг хичээнгүйлэн эргүүлж харвал согтуу нь гарч байгаа юм шиг болно. Профессор хөзөр ирэхгүй байна гэж үглэн сууна. Тэр бээр сүүлдээ булхайдан тоглоомоос гарлаа.

	Их л бодлогошрон хөзрөө бүртгэн суугаа Дукич авгайн оо энгэсэг тавьсан нүүрэн дээр хоёр үрчлээ зурайна. Гитта дуу аялж, залуугийн тоглоомдоо хожих хүслийг таслах ажээ. Криста, залууг хүлээгээд хэвтэхгүй байх шиг санагдана. Энэ бүхэн бүл бал зүүд зэрэглээ шиг байлаа. Түдэлгүй буланд байсан ногоон сандал алга болчих гээд байгаа юм шиг дайвалзан, бүүр түүрхэн харагдаж, толгой улам мансуураад явчихлаа.

	Тэд хөзрөө больж, ярилцаж архи ууж нааш цааш холхилдож байлаа. Криста франц хошин яриа ярив. Эзэгтэй зочдодоо тойруулан дахиад л бялуу барив. Алсын нэгэн станцаас найрал хөгжмийн ая бүдэгхэн дуулдана. Тэд ямар ая вэ гэж тааж ядлаа. Залуу юм ярьсан ч үгүй дув дуугүй чагнаж суув. Өрөө тасалгаа, хөгжмийн ая, гэрэл чийдэн, Гиттагийн хонгорхон үсэн дэх хилэн тууз, Кристагийн өндөр өсгийтэй гоёлын гутал, цонхны цагаан саатай хөшиг энэ бүхэн таарч тохирсон жигтэй. Түдэлгүй профессор эмнэлгийн тухай нэг шог хошинг ярихад залуу бүр юү хэлж байгааг нь ч ойлгохгүй гөлийчхөөд сууж байлаа. Тэд шөнө дүл өнгөртөл дэл сул дэмий яриа дэлгэв.

	Ирсэн гийчдийн шувтаргад залууг гарахад шөнийн хоёр цаг хагас болж байв. Залууг үүд хүртэл дөхүүлж өгөөд профессор

	— За тэгэхлээр өмөн үүний халдвартай тэр эмэгтэйд маргааш л хагалгаа хийе гэж байх шив дээ? гэв. 

	Урьд профессор ер юү ч зөвлөлддөггүй байсан болохоор залуу чухам юу гэж хэлэхээ мэдэхгүй алмайрлаа. Гэрийнхнийгээ байхад л хүний зэрэгт үзэж ийм юм асууж байна шүү дээ гэж ухаараад залуу ичиж үхэх нь халаг болов. Профессор бадируун том гараараа цээж рүүгээ лүг лүгхийтэл цохилж, хүд хүдхийтэл инээж өгүүлрүүн:

	— Чи минь гайхшираад байх юу байх вэ? Өвгөд бид чинь алба залгуулахгүй болж хадан гэр лүүгээ ойртож байна, одоо залуус та нарын халаа авах ээлж болж байна гэж хэллээ.

	Гайхсан баярласандаа болоод мань залуу хорин форинт гаргаж бяцхан ширээн дээр тавив. Гэрлийн унтраалга хаахна байдгийг зааж өгөхөөр Гитта дагаж гарав. Бүсгүйтэй гар барилцтал, бүсгүйн халуун илч нь залуугийн хамаг биеийг төөнөх шиг болж, мань эр бүсгүйг угз татан ойртуулж агдлан тэвэрч үнслээ. Гитта ч төвөгшөөсөнгүй. Түдэлгүй годхийн гараас нь мултарч гэртээ гүйн орлоо.

	Дэд профессор савж гуйван зургаан давхраас уруудлаа. Доошлоход харанхуй боллоо. Залуугийн хамаг бие нь халуу оргиод ч байх шиг, нэг үе дагжиж чичрээд ч байх шиг, их л эвгүйхэн байв. Нэгэн нээлттэй цонхоор салхи сэвэлзэн үлээж, таван сарын анхилам цэцгийн үнэр ханхийв. Энэ сайхан үнэр бас л залууг алмайруулав. Нэгдүгээр давхарт бууж ирэхэд гэрэлгүй тул хаалгачийн хонхыг олох санаатай чүдэнзээ зурав. Гурав дөрөв дахин чүдэнз зурж байж хонхоо олж дарахчаан болсон чинь хаалгач гарч ирсэнгүй. Хонхыг нь тарчигнатал хэдэнтээ дарлаа. Байж байж, шилэн хаалганы цаана гэрэл улалзаж, үзвээс байрсаад ч байхаар юмгүй манаачийн суух нэг жижигхэн өрөө шатны хажууханд байв. Задгай нөмрөгтэй нойрмог гарч ирээд хаалга онгойлгоход цаана нь нэг жижигхэн өрөө нүдэнд өртөв. Ганцхан нарийн ор тавиастай байлаа. Орон дээрх хөнжил, дэрнээс халуу дүүгэх шиг сэтгэлд таатай. Тэр эмэгтэй нойрмогхон хэвээрээ. Ажиж сайн харвал, үс гэзэг нь баахан өрвийчихсөн, мах мяраатай залуухан хүүхэн, шалдан цагаан гуя нөмөрсөн хувцасны нь завсраар гялалзан, түлхүүрээ хангинуулсаар дөтлөв. Эмэгтэй хормойгоо хумих гээд санаандгүй дэд профессорын гарт хүрэхэд цаадах нь царвуу дээрээс нь атгаад авлаа. Санаанд сайн санаагаар хүрээд ирсэн сайхан олзоо хараад залуу эр юу ч хэлэх учраа олохгүй гайхширна. Хэн гэгч байх нь вэ? Хаалгачийн эхнэр нь байх нь уу, охин нь байх нь уу? Нөхөртэй бол уу? Байдаг бол хаана байж таарах нь вэ? Шөнийн ээлжийн ажлын хүн юм бол уу? гэх зэргийн олон бодол тархинд эргэлдэнэ. За ямар ч байлаа яах вэ. Бүсгүйг манаачийн байр луу нь оруулж орон дээр нь сууж түлхүүрийг нь авч гэрэл унтраав...

	Залуугийн дотор эвгүйрхэж, бөөлжих нь үү гэтэл ашгүй намдаж дотор нь онгойж, баахан сульдаж ядарснаас биш сэтгэл нэн өег. Хэн хэн нь таг чиг хөдөлгөөнгүй байж байтал эмэгтэй нь явна байгаа гэсэн дохио өглөө. Залуу үг дуугүй хувцаслав.

	Гар гэсэн дохио болгож хаалгаа цэлийтэл онгойлгож өгсөн нь бантаж сандарсан залууд ашгүй сайн юм боллоо. Дэд профессор учрыг нь мэдээд хаалга өөд нэг алхсанаа, урьд мэндчилж ярьж уулзаагүй хүн чинь явах болохоороо баяртай гэдэг байна уу, яадаг байна гэж бас л сэтгэл зовнилоо. Онгорхой хаалгаар салхи сэнгэнэж, эмэгтэйг салхи цохиулчих вий гэхээс удахын ч аргагүй. Чингээд савсаг согтуу залуу ганц ч үг хэлэлгүй малгай авч мэхийн ёсолчхоод гарч үүрийн цагаан гэгээгээр Дунайн эрэг өөд алхлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	Цаасны хэмжээ 70X108. / 32. 

